
ESTAA
(Esther – Esta)

Estaava Isareri vatanaa nahenti vovano vaura.
Vi entara Isareri vatanaaka vaumanta vika navu-
taaka iqoka raquqi viha vika naatarake vika
rumpa vare vuru Pesia vataini kora. Vi en-
tara Pesia vatanaakavata Midia vatanaakavata
vohaaraqi tampamavi vaiha kempuka vatanaaka
vaura.
Ho vi vatanaaka Isareri naatarake rumpa vare

vuru Pesiaini komanta Isareri mini variqi vuvaro
vika navutaa vaiinti vovano vika qoraiqama nim-
itareva auti vaura. Mintuvaro Kotiva Estaara
qaqi kovaro viva noruqama viro vi vataraqaa-
hainaa avuhainaa vaiinti naata vovano vaura.
Estaava avuhainaara vira naata vaiharo kia nai
qaqi variainarara noraiqaakero iriraitiro, viva
nai navunaaka vairara noraiqaakero iriharo vika
kahaquvaro vira navutaara uvavano kia kem-
puka vauvaro viva kia Isareri vatanaaka qo-
raiqama nimitora.
Maa vukura qara ntuvato vaiintiva Isareri

vatanaakara Iutaa vatanaakave tura.

Kuini Vasaativa nai vaati uva raqakora
1-2 King Sekesisiva Pesia vataini nora vatuka

vo Susaaqi vaiharo ekaa 127 provinsiqaa raqiki
vaura. India vataihairo vo provinsi vo provin-
siqaa raqikiqiro viviro, vuru Itiopia vataini kora.

3 Viva taaramo ihiara raqikiqiro viviro, vi-
raqaahairo viva nora kara autukero vo vata vo
vataqaa noraiqukave, kamaanira opisiqi kaiqa

varokave, vika naarama komanta anumanta Pe-
sia iqoka vaiinti noranavuvata, Midia iqoka vai-
inti vika noranavuvata, vi karara nareka anura.

4 Vika hihai hihai ani ruvaaqumavi vaiha
vi karara 6 toranavuara namaqi vi vauvaro
avuhainaa vaiintivano vika ti kempuka, vo kem-
puka vo kempuka tavaate tiro, ekaa nai airaira,
monuve, tavunave, vo haika vo haikave, vika
numiqomanta tavora.

5 Nora kara no entanavuva vuru taiqa vu-
varo viraqaahairo avuhainaa vaiintivano Susaa
vatukaqi vauka, airi airaira vatokave, kia airi
airaira vatokave, vika vikara iriharo viva qaiqaa
kara vo autukero vohaa uiki vi karara vika ham-
pata namaqiro vura. Avuhainaara naavu au-
manto kaqava ututora, mini vika ruvaaqumavi
vaiha vi karara nora.

6 Kara vira nareka unaini maantimake vahe-
hematora/ vaataiqamatora: Vika vo ori vo ori
tanuqira, eqarorive, naare orive, ihiqa orive,
varake vatuka vikanta ntavate, vatuka auvahi-
anta ori pohi naavu kaara voqaara, vo pohi
vo pohi vaavi aratova vauvaro ekaa pohi vira
qiataini silvaa ringi ampakuma tova vaura. Vika
ekaa ringi viraqi naare naaqunta ruqiake vate,
viraqaa hanta tavunave, ihiqa tavunave, vahehe-
make/vaataiqamake hiritora.
Mintimake viraqaahai vika oquvi taintara, vo

tainta vo tainta vatuka voqaa voqaa vuru vatora.
Hini tainta kori oriqohai aututo taintava vauvaro
hini tainta silvaa oriqohai aututo taintava vaura.

7 Mintimake kara nareka unaini vaataiqama
tomanta vika mini ruvaaqumavi kara ne vau-

manta, avuhainaara kaiqa vaiintinavu vi aniha
vika kori kaapuqi uainiqihiake nimi vaumanta ne
vaura.
Vi kaapuva vaireva, kia vohaa qara u kaapuva

vairaitiro, vo qara vo qara u kaapuva vaura.
Avuhainaava nai uaini parumakero nimumanta
nora.

8Viva nai kaiqa vaiintinavu tiva nimiro tiharo,
Ne uaini qihiake nimimanta vika nái antuqaqaa
naate, tura.

9 Vika mini kara ne vauvaro avuhainaara
naavuqi vira naata Kuini Vasaativa, vivavata
nai hana nahentiara iriharo kara autukero vika
nimura.

10 Mintiaqi vi vauvaro 7 entaqaa King Sekesi-
siva uaini namaqiro vuvaro vira avu aatovano
vueraiqaa vuvaro, viva nai paanaa vaiinti 7navu
naarama komanta anura. Viva Mehumaanira,
Bisitaara, Habonaara, Bikitaara, Abakitaara, Se-
taara, Kakaasira, vinavuka naaromanta anuvaro

11 viva vinavuka nititero tiharo, Nenavu oru
ti naata Vasaatira vita vare maini tuvuate. Ne
virara tivaro tovaqa koqera viravata aqu vare
tuvuarire tiate, tura.
Vira naata viri vaata koqe viri vaata vauvarora

tiro, viva kaiqe ti naata vika numiqaari ekaa ti
nora vaiintinavuve, ekaa te naarama tauraukave,
vira tavaate tiro, nai kaiqa vaiinti 7navu nititama
komanta

12 vinavuka oru avuhainaara naata vi uvara
tiva amuvaro viva aqao kia te mini vireravauve
tivakero kia vuvaro vira kaara avuhainaa vaiinti
voqama kero arara itovaro vaura.

13Vi entara avuhainaa vaiinti viva nai uva vatai
okararave, nai uva avuqavuqi vai okararave, kia

kankoma kero iriraitiro, viva uva okara irireva,
koqe avu aato vatauka naarama kero iromanta
vinavuka vira koqe avu aato ami vaura.
Ho vira arara itovaro viva vaiinti vonavu koqe

avu aato vatauka naarama kero vika irero tiharo,
Ti naatavano ti uva raqa kaira kaara te vira
nantie irarave? tura.

14 Viva naaro vaiintika nutu vaireva, Kase-
naarave, Setaarirave, Atamaatarave, Tasisir-
ave, Meresirave, Masenaarave, Memukaanirave,
vaura. Vaiinti 7 vinavuka Pesiavata Midiavata
vihainauka vaiha, vika uri aatarake avuhainaa
vaiinti vira kaiqa nora kaiqa vare vauka vaura.

15 Viva vinavuka naaromanta anuvaro tiharo,
Te King Sekesisika tenta paanaa vaiinti vonavu
niti tauramanta vika vuru Kuini Vasaatira ti uva
tiva amiavaro viva kia iriraitiro, qaqira keromini
vairave. Tenavu uva maara vataurava virara
nana uvae tivo? Tenavu avuhainaa nahenti
virara nantie iainarave? tuvaro

16 Memukaaniva avuhainaa vaiintiaravata,
nora vaiintinavuaravata, mintima tiro:
Mpo, Kuini Vasaativa mintiharo kia avuhainaa

vaiinti viraqai qoraiqama amita raitiro, viva
tinavu ai nora kaiqa vaiintinavuvata qoraiqama
timitaivo. Viva ekaa are raqikiana vataraqaa
varia vaiintika vikavata qoraiqama nimitaivo.

17 Kuini Vasaativa ai uva raqakai vakaakava
vaakama vi anira ekaa nahenti are raqikiana
vataraqaa variaka, vika vi uvara iri, vikavata nái
vaativara uva kia iriraiti, vika mintima tivarave:
King Sekesisiva Kuini Vasaatira aarovaro viva
aqao te kia virerave tivo tivarave.

18 Ike, vate maa entara Pesiainivata Midi-
ainivata ai kaiqa vaiinti, nora vaiintinavu vika

naatavara avuhainaa nahentivano ai uva raqakai
uvara iri, vikavata vohaa qaramake nái vaati-
vara uva kia irivarave. Minti okarara kaara
tirorira okaravano ekaa vona vona qovarama
vuanarove.

19Ho avuhainaa vaiintio, are te tiaina uvarara
koqe uva vaivo tirera, vi uvara vara kaira-
manta ekaa vaiinti nahenti iriate. Mintima
tiane: Vasaativa kia qaiqaavata te King Sekesisika
iainanaini aniarire, tiane. Are tiramanta vi uvara
tenavu Pesia vatanaakavata Midia vatanaaka-
vata uva maara tiva tauna vukuraqi qara ntu-
vataate. Mintima kaivaro kia ho vovano vi
uvara qaqira kero vo uva vataarire. Viraqaahaira
are Vasaatira aatara kaaina nahentira vo qaqi
kairaro vira vatuka varaarire.

20 Are mintima kera uva vara kairaro vi
uvava are raqikina vataraqaa vi aniramanta ekaa
nahenti, nora autu vataakave, kia nora autu
vataakave, vika nái vaativarara koqe vaiintive
tivakeha vika uva iriate, tiro.

21 Memukaaniva minti tumanta avuhainaa
vaiinti vivavata, vira nora vaiinti vikavata, vi
uvarara quahake, viraqaahairo avuhainaa vai-
inti viva Memukaaniva tunte ura.

22 Avuhainaa vaiinti viva vi uvara qara ntuva
kero vara kovaro vi uvava ekaa viva vo provinsi
vo provinsiqaa raqikunaini vi anura. Viva vi
uvara tuqantaakero ekaa vi vatanaaka nái uvaqi-
hairo qara ntuva tero mintima tiro:

Vaativanoqai nai naavuqi vaikaqaa
raqikiarire. Viva tina uvavaqai kempukaiqama
kero variarire, tura.

2
Estaara noraiqama kovaro avuhainaa nahen-

tiqama vura
1 Vira naantiara King Sekesisira arara itova

humpama vuvarovata, viva Vasaativa vira uva
raqakoravata, vira qioqamato uvaravata, qaqi
iriharo vaura.

2 Qaqi iritero vaumanta vo vaiintinavu, vira
koqe avu aato ami vauka vira aaqanto vaiha tiha,
Are qaqi kaira ariara iriha koqe viri vaata vataa
varaata vonavu rantake ntita vare aniate.

3 Are nena raqikina vatara, vo provinsi vo
provinsiqihaira vaiinti vokika noraiqama kaira-
manta vika ekaa koqe viri vaata vataa varaata
vonavu ntita vare viri maini avuni vai vatukara
Susaaqi kaate. Vika maini viri kaivaro Hegaiva,
ai nahentinavuqaa raqiki vai vaiintiva vikaqaa-
vata raqikiramanta vo nahentinavu varaata
vikaqaa vahaverave, vo haikave, aqu nimi-
taivaro vinavuka viri vaatavano voqavata ko-
qema vuarire.

4Mintima kaivara are oru varaata vikaqihaira
nena muntuka vaina varaatara vo varera, vi
nahentira noraiqama kairaro viva avuhainaa na-
henti vaiharo Vasaatira vatuka varaarire, ti.
Vika minti tuvaro avuhainaa vaiinti viva koqe

uvama tiavo tivakero vika tunte ura.
5 Vi entara Susaa vatukaqi Iutaa vatanaa vai-

inti vo, vira autu Motekaiva vaura. Motekaira
vira qova Jairaava vauvaro Jairaara vira qova
Simaiva vauvaro Simaira vira qova Kisiva vaura.
Kisiva Benaminira ankuqiraava vaura.

6 Haaru Babironihainaa King Nebukanesaava
iqoka raqiharo Iutaa vataqaa raqikura King
Jehoiakinira Ieruharemiqihairo rumpa varero
vuru Babironini kora. Vi entara viravata, airi vai-
inti nahenti vonavuvata, Motekairavata rumpa
varero vuru mini kora.

7 Motekaiva nai qora vo vira raavura Estaara
virikero vatora. Estaara vo autu Hiparu uvaqihai
Hadasaarave – Aukuverarave tura. Estaava koqe
viri vaata vataa varaatavano vaura. Vira noka
qoka qutu vu entara Motekaiva vira virikero
vatero viraqaa raqikiqiro vi vaura.

8 Ho King Sekesisiva varaata koqe viri vaata
vatauka ranta viri timitaate tumanta vika airi
varaata ntiteha Estaaravata vita vare Susaaqi
avuhainaara naavuqi vuru kovaro Hegaiva
vikaqaa raqiki vaura.

9Hegaiva Estaara quahama amitero vira naane
avuni kahaqama amitora. Viva vaaka vaata
koqe iaina haikarave, vaata kahaqiaina karar-
ave, vira amiro, viraqaahairo viva avuhainaara
naavuqihairo kaiqa nahenti 7navu ntitakero vika
tiva nimiro tiharo, Maa varaataraqaa koqemake
raqikiate, tivakero, anomakero koqemakero vau
rumura Estaara amura.

10 Tota Motekaiva Estaarara tiharo, Are kia
qoqaa tihara, Te Iutaa vatanaa nahentive, tiane
turara tiro, Estaava vi uvara kukeqa tora.

11 Vo enta vo enta Motekaiva avuhainaara
naavuqi nahentinavu vaura vahaaqaini vi ani-
haro Estaarara, Viva hoe vaivo, kiae ho vaivo?
Nana haikavanoe viraqaa qovaraiqianarove? ti
vaura.

12 Varaata vika viri vaata anomakero koqe
iarire ti, 6 tora varakeha meave tu katari va-
haverara vika vaataqaa aqu nimitaqi vivi, vi-
raqaahai qaiqaa 6 tora varakeha vahavera vo,
koqe untavira vika vaataqaa aqu nimitaqi vi
vaura. Vohaa ihiara mintiaqi vivi, viraqaahai
vika varaata vohaiqa vohaiqa ntita vareha King
Sekesisiva vauraqi vuru ke vaura.

13 Varaata vikaqihairo vovano avuhainaava
vaunaini vireva iharo, viva nai antuqa vai
utavaaqara nonku varero viva unaini vi vaura.

14 Enta ireva unaini varaata viva avuhainaava
vaunaini oruntero, mini variqiro viro aatita kora.
Aatita vumanta vira ani vite vuru vaiinti vo
Sasakaasiva raqiki vauraqi kora. Sasakaasiva
King Sekesisira nahenti vonavuqaa raqiki vauva
vaura.
Varaata vira vita vare viva vaunaini vuru

kovaro vi varaatava kia qaiqaavata anirantero
avuhainaava vauraqi viraitiro, ekaara miniqai
vaura. Avuhainaa vaiintivano vi varaatarara
quahakero vira autu ntora, viraqai qaiqaa vita
vare avuhainaava vauraqi vuru ke vaura.

15 Minti okarava vauvaro Estaava avuhainaa
vaiinti oru tavaaina entava anintora. Estaava
Abihailira raavuravano vauvaro Motekaiva Abi-
hailira vara maaquvano vaura. Motekaiva Es-
taara virikero vatero viraqaa raqiki vaura. Ekaa
vaiinti nahenti Estaara taveha, virara koqe viri
vaata vataa nahentive ti vaura.
Ho Estaava avuhainaa vaiinti oru tavaaina en-

tava ani ntovaro viva Hegaiva nahentiqaa raqiki
vau vaiintiva tu uvara iriharo vi utavaaqara
nonku varero vura.

16 Vi entara King Sekesisiva 7 ihiara raqiki vau
entara, Tempiti * tora 10 toraqaa Estaara vita vare
avuhainaara naavuqi Sekesisiva vaunaini vuru
kora.

17 Estaara vita vare vuru kovaro avuhainaa
vaiintivano vira tavero viva ekaa nai nahenti
vikaqihairo avuni Estaarara voqavata muntuka
vateharo vaura. Ekaa varaata vikaqihairo viva
Estaara viraqai quahama amiteharo vira koqema
amite vaura.
Mintiharo viva avuhainaa nahenti tovaqa vara

kero vuru Estaara qiataqaa aqu amitovaro Es-
taava Kuini Vasaatira vatuka varero avuhainaa
nahenti vaura.

18 Estaava noraiqama viro avuhainaa nahenti
vauvaro avuhainaa vaiinti viva Estaara quahama
amitareva nora vaiintinavuve, nai kaiqaqaa
raqiki vaukave, naarama kero nora kara vika
nimura. Viva nai vo provinsi vo provinsiqaa
raqiki vaukara tiharo, Vate auraara entama vari-
anarove, tivakero parumakero vo haika vo haika
rairakero vaiinti nahenti nimura.

Motekaiva avuhainaa vaiinti aruke uvara qo-
varama kora

19 Vi entara avuhainaa vaiinti viva Motekaira
noraiqama kovaro viva kamaanira kaiqa voqaa
raqiki vaura.

20 Tota Motekaiva Estaarara tiharo, Are Iu-
taa vatanaa nahenti varianarara kia voravata
tiva amiane, turara tiro, Estaava viva tunte iro
kia voravata tiva amiraitiro vaura. Estaava
vainti naatika vaiharo Motekaira uva iriqiro

* 2:16: Tempiti tora = January

viviro, noruqamaviro viva qaqiqai Motekaira
uva iriqiro vi vaura.

21 Ho Motekaiva avuhainaara naavuqi kaiqa
vare vaumanta kaiqa vaiinti votanta Bikitanaka
Teresika vo haika kaara avuhainaa vaiinti navu-
taiqama amiteha evaara vira arukerara ti vaura.
Vitanta avuhainaara naavuqi kaiqa vareha vira
rumu qenti voqaa maimaraara raqiki vauvaro

22 Motekaiva vitanta King Sekesisira aruke
uvara iriro, viraqaahairo viva vuru Kuini Estaara
tiva amura.
Vira tiva amuvaro Estaava Motekaiva qovara-

mako uvara vuru avuhainaa vaiinti vira tiva
amura.

23 Minti tumanta vo vaiintinavu vi uvara
rantake tavovaro vi uvava quqaa uva vau-
manta vika oru vitanta ravaaqavuke vuru aunta
taaqikumake katariqaa hiritomanta vitanta qutu
vura. Avuhainaa vaiinti viva ekaa vi uvara
kamaanira vukuqi qara ntuva taate tumanta qara
ntuvatora.

3
Hamaaniva Iutaa vatanaaka aru taiqa kareva

auti vaura
1 Ho vo entanavu aitarovaro King Sekesisiva

vaiinti vo, vira autu Hamaanira noraiqama ko-
varo viva kamaanira avuhainaa vaiintiqama viro
vaura. Hamaanira qova Hamedaatava vau-
varo Hamedaatara kaivaqava Agaakiva vaura.
(Haaru King Agaakiva Iutaa navutaaka Amareki
vatanaakaqaa raqiki vaura.)

2 King Sekesisiva Hamaanira noraiqama
kero kamaanira vaiinti vokukara tiharo, Ne

Hamaanira taveha, tori kauru aravi vaiha anu
kimaara amitaate, tiro. Minti tumanta ekaa
vi vaiintinavuka viva tuntemake mintuvaro,
Motekaivaqai kia te mintirerave tivakero qaqi
vaura.

3 Viva kia mintiraitiro, qaqi vaumanta vira
hana kaiqa vaiinti vira ireha tiha, Are nana
kaarae avuhainaa vaiinti uva raqake variaro, ti
vaura.

4 Vika vo enta vo enta vira vihi vaahi tu-
varo Motekaiva kia vika uva iriraitiro vaura.
Viva tiharo, Te Iutaa vatanaaka vaunarara ti, te
kia mintirerave, tiro. Minti tumanta vika tiha,
Hamaaniva vira uvara quahaanarove kiae qua-
haanarove? tivake vuru Hamaanira tiva amura.

5 Vuru tiva amuvaro Hamaaniva tavovaro
Motekaiva kia vira tori kauru araviro anu ki-
maara amitora kaara Hamaanira voqamakero
arara itovaro vaura.

6 Mintumanta vika Motekaiva te Iutaa
vatanaave tu uvaravata vira tiva amuvaro,
viraqaahairo Hamaaniva nai irikero tiharo, Kia
te Motekaira viraqai arukaaina aarara rantaraiti,
te ekaa Iutaa vatanaaka Pesia vataini vaika,
vikavata aru taiqakaaina aarara rantarerave,
tiro.

7Minti tivakero King Sekesisiva 12 ihiara raqiki
vau entaraNisaani * 1 toraqaaHamaaniva tiharo,
Nana torae nana entae kaamate tenavu Iutaa
vatanaaka aru taiqa kararave? Kaiqenavu puri
satu arukeha vi entara kaama taare, tivakero satu
arukero tavero tiharo, KaiqeAdaa tora 12 toraqaa
kaama taare, tura.

* 3:7: Nisaani tora = April; Adaa tora = March

8 Minti tivakero Hamaaniva vuru King Seke-
sisira tiva amiro tiharo, Te tavauramanta vo
vatanaaka are raqiki variana vatara, vo provinsi
vo provinsiqi variavo. Vi vatanaaka nái okaraqai
avataqi viha, kia tinavu uva maara avate variar-
ave. Are vika qaqi kairera, vika voqamake tinavu
qoraiqama timitevarave.

9 Avuhainaa vaiintio, ai antuqa vairera, are
qaraaka uva vo vatehara ekaa vi vatanaaka aru
taiqa kaate tiane. Are minti tirera, te ai monu
naavuqaa raqiki varia vaiintika silvaa monu
10,000navu nimiari vika vi monura varake ai
monu naavuqi vataivara, are viraqohaira ka-
maani kaiqa ho varaqira vinarave, tiro.

10 Hamaaniva minti tuvaro avuhainaa vaiinti
viva nai vuqaqihairo ringi vo rahunkukora. Ringi
vira qiataqaa qara vo vauvaro avuhainaa vaiinti-
vano nai uva vatova kempukaiqama vuarire tiro,
uva qara ntuvatoraqaa ringi viraqohairo taatau
tovaro uva viva kempukaiqama vura. Ringi vira
okara mintima vauvaro avuhainaa vaiinti viva
ringi vira nai vuqaqihairo rahunku kero viti Iutaa
vatanaaka navutaara Hamaanira amura.

11 Avuhainaa vaiintivano Hamaanira vira
amiro tiharo, Nena silvaa monu qaqi tuataane.
Are homa vi vatanaakara nena antuqa vainara
autuane, tiro.

12 Minti tuvaro 13 enta 1 toraqaa Hamaaniva
avuhainaa vaiinti qara kaiqa vare vauka
naaromanta anuvaro viva nai uva tiva
nimumanta vika vi uvara qara ntuvatora.
Vika vi uvara qara ntiha tuqantaake ekaa vi
vatanaaka vi vatanaaka uvaqihai qara ntuva
tovaro Hamaaniva ringiqohairo Sekesisira autu

ekaa qaraqaa taatau tero, ekaa nora vaiintive,
kamaanira vaiintive, vi uvara tavaate tiro, vara
kora.

13Vara komanta vaiinti vonavu qara vare vuru
ke viri ke i vauka kante avuhainaa vaiintivano
raqiki vau vatara, vo vataini vo vataini vuru viri
ke vaura. Qara ntuvato uvava maantima tiro:

Naantiara 13 enta Adaa toraqaa, ne oru ekaa
Iutaa vatanaaka konta naampaive, qaraaka
vaiinti nahentive, ekaa naati vaintive, aru
taiqa kaate. Ne kia vikara mpo ike tiva nimi-
taraiti, vika ekaa aru taiqake, vika i haikara ne
varaate.

14Ne nora vaiinti maa uvara kaara ntimanta
ekaa vaiinti nahenti vi uvara iri, vi entara veka
qeramate variate, tiro.

Hamaaniva vi uvara qara ntuvatora.
15 Vaiinti vonavu qara vuru ke viri ke i vauka,

vi qarara vare kante vo vataini vo vataini vuru ke
viri ke i vaura.
Nora vatuka Susaaqivata vi uvara tiva nimu-

manta ekaa vaiinti nahenti irura.
Avuhainaa vaiintivano Hamaanikantiro

oquviro vaiharo uaini ne vaumanta vaiinti
nahenti Susaaqi vauka vi uvara iruvaro vika
avu aatovano hampi qumanta vaura.

4
Motekaiva Estaarara tinavu kahaqiane tura

1 Motekaiva vivavata vi uvara iriro qeto varo
vira muntukavano voqama kero qoraiquvaro
nai utavaaqa qunahi qaanahima kero, kovaara

utavaaqa nonkutero, hanta varakero nai qi-
ataqaa aqu varero, Susaa vatukaqi niharo mpoqi
ihira tivaqiro viharo, iqi rataqiro viharo

2 avuhainaara naavu qentiana oru ntero mini
vaura. Viva kia koqe utavaaqa nonkutovara tiro,
viva kia ho avuhainaara naavuqi oriqetaarirava
vaura.

3 Avuhainaa vaiinti uvavano ekaa provinsiqi
vi anumanta Iutaa vatanaaka iri, vika ike mpo
tiha kia karavata naraiti, mpoqi varia ihira
tivakeha iqi rateha vaura. Iutaa vika airitahaa
kovaara utavaaqa nonkuteha, kia koqe taintaqaa
vaitaraiti, hanta kantaqai vaite vaura.

4Motekaiva qentiana vaumanta Estaara kaiqa
nahentinavuvata, kaiqa vaiinti vonavuvata,
vuru Estaara tiva amuvaro viva nana kaarae
mintivo tivakero vira muntuka qoraiquvaro
koqe utavaaqa varakero vo vaiinti amiro tiharo,
VuruMotekaira amiharamintima tiane: Kovaara
utavaaqa qaqini varakera maa utavaaqara
nonkutaane tiane, tuvaro varero vuru Motekaira
amuvaro viva aqao kia te vira varerave tiro.

5 Minti tuvaro Estaava vaiinti vo Hataakira
aarora. Avuhainaa vaiintivano Hataakirara Es-
taara kaiqa vara amitaane tu vaiintiva vau-
varo Estaava vira aarero tiharo, Motekaiva nana
kaarae mintivo? Viva nana haikara iriharoe
mintivo? Are oru virara iraane, tiro.

6 Minti tuvaro Motekaiva avuhainaara naavu
qenti kanta vaiinti nahenti ruvaaqi vaunaini vau-
varo Hataakiva oruntovaro

7Motekaiva vi uvara naiqaa qovaraiqura ekaa
vira tiva amura. Ekaa Iutaa vatanaaka aru taiqa
kaivaro Hamaaniva nora monu avuhainaara

monu naavuqi mintuma vatarerave tu uvaravata
vira tiva amura.

8 Hamaaniva ekaa Iutaa vatanaaka aru taiqa
kaate tu uvara qara vo Susaa vatukainiara
varakora, viravata Hataakira amiro tiharo, Are
maa qarara Estaara vuru amira, naantiara qo-
varaiqiaina uvaravata vira tiva amiane. Are Es-
taara vihi tiraro viva avuhainaa vaiintivano vari-
ainanaini oruntero Iutaa vatanaakara aaquri-
hama nimitaane tiarire, tiro.

9 Motekaiva minti tuvaro Hataakiva vuru Es-
taara tiva amuvaro

10 Estaava vira qaiqaa Motekaiva vaunaini
atitero tiharo, Motekairara mintima tiane:

11 Avuhainaa vaiintivano vaiinti voe, nahenti
voe, kia aarairaro viva nai irikero avuhainaa
vaiintivano avutaqi vaina rumuraqi oriqetair-
era, viva mintiharo kamaanira uva raqakaainara
kaara vira aruma kevarave. Ekaa avuhainaara
naavuqi kaiqa vare variakavata, ekaa provinsiqi
variakavata, virara iriarave. Virara irihama te
avuhainaa vaiintivano vainaraqi qumina vuaro-
rave.
Vi uvara aatara kaarira aarava vohaiqaqai

vairave. Vaiinti vovano nai irikero oruntairaro
avuhainaa vaiintivano vira tavero, nai kori kauru
tuatainara tutukero tuatairera, vi vaiintira kiama
aru kevarave. Kia tutukero tuatairera, vira
aruma kevarave. Ho vohaa torarama avuhainaa
vaiintivano kia ti haaraimanta vauro, tiro.

12 Estaava minti tuvaro Hataakiva muntu
Motekaira tiva amuvaro

13 Motekaiva Estaara nai tiva amiro tiharo,
Hauri are avuhainaara naavuqi vaihara te ho

variari ti kiama harukevarave tirorave. Naan-
tiara ekaa tinavu Iutaa vatanaaka aruke entara,
vika kia ai vehakuma amitaraiti, aivata aruma
kevarave.

14 Are maa entara evaara vaihara kia tinavu
kahaqirera, tinavu Iutaa vatanaaka kahaqiari-
rava vonaihairo qovaraiqianarove. Mintiraman-
tavata, vika aivata ai qora ankuvata aruma ke-
varave. Ho ˻Kotiva˼ maa entara iriharoe ai qaqi
kaivara are noraiqamavira avuhainaa nahenti-
vano variaro? Virara kia tenavu kankomake
iruro, tiro.

15 Motekaiva minti tuvaro Estaava qaiqaa uva
varakero mintima tiro:

16 Are ekaa Iutaa vatanaaka Susaaqi variaka
ruvaaquma kera, ne ekaa vaiha tiriara iriha
taaramo enta aatitairaqaavata, entaqivata, kar-
avata namarivata kia naraiti, qaqi variqi vuate.
Ne mintiaqi vi vaiqe tevata, tenta kaiqa nahenti-
navuvata, ni aanante karavata namarivata kia
naraiti, variqi virerave. Vi entava taiqa viraqe te
kamaaniva qioqama tai uvarara kia noraiqamake
iriraiti, te qaqi avuhainaa vaiintivano vainaraqi
virerave. Temintiainara kaara ti haru kaiqe qutu
vuarera, te homa qutu virarave, tuvaro

17 Motekaiva oruntero Estaava ekaa uva tun-
tema kero mintura.

5
Estaava avuhainaa vaiintiaravata Hamaani-

raravata ani kara naate tura
1 Estaava taaramo entara kara aurama tero

variqiro viro, ekaara entaqaa viva nai avuhainaa
nahenti utavaaqa nonkutero oru avuhainaara

naavu avutaqi vau rumura qentiana oruntero
vauvaro avuhainaa vaiinti viva nai taintaqaa
oquvi vainaihairo

2 vahaaqaini tavovaro Estaava himpitero vau-
varo viva virara quahakero nai kori kauru tua-
tora tutukero tuatero vaura.
Mintuvaro Estaava oriqetero oru kauru viti

vira autama kero mini himpitero vauvaro
3 avuhainaa vaiinti viva vira irero tiharo, Kuini

Estaao, nana haikarae aniaro? Ai muntukavano
vaina haikarara ti irairaqe ai amiare. Are ti
irairaqe te hini provinsinavu raqikiainara rairake
ai amiare, tiro.

4 Minti tuvaro Estaava tiharo, Avuhainaa vai-
intivauvo, Te ariara irihama nora kara untake
qera i vauro. Ai antuqa virara vairera, arevata
Hamaanivavata hoe entaqi ani vi karara nevar-
ave? tiro.

5 Estaava minti tuvaro avuhainaa vaiinti viva
tiharo, Kante Hamaanira vite aniqe tetanta
Hamaanika oru Estaara kara naare, tiro. Minti
tivakero avuhainaa vaintivanovata, Hamaaniva-
vata, Estaava nora kara qerama toraqi vura.

6 Mini oru vaiha uaini ne vauvaro avuhainaa
vaiinti viva Estaara qaiqaa irero tiharo, Are
nana haikarae ti irenarave? Ai muntukavano
nana haikarae vaivo? Are ti irairaqe te hini
provinsinavu raqikiainara rairake ai amiare, tiro.

7 Avuhainaa vaiintivano minti tuvaro Estaava
tiharo,

8 Avuhainaa vaiintivauvo, are tiriara quahe-
hara te ai irarera iaina uvarara eo tirera, are
qaqi kairaqe te hura entaqi qaiqaa nora kara
vo qerama taari netanta Hamaanika ani naate.

Ho vi entara te ai irarera iaina uvara ai tiva
amirerave, tura.

Hamaaniva Motekairara arara itora
9 Hamaaniva kara noraqihairo vevantero

quahakero muntukaqihairo koqe uvaro viharo
tavovaro Motekaiva avuhainaara naavu
qentiana oquvi vaiharo kia himpiro vira
quahama amitaraitiro, qaqi oquvi vauvaro vira
kaara Hamaanira voqama kero arara itora.

10 Mintuvarovata, Hamaaniva nai arara itora
vara muntuviqama kero, nai naavuniara vura.
Hamaaniva nai naavuqi oruntero nai tonti-

navuvata nai naata Seresiravata naarama ko-
manta

11 anuvaro nai mahuta tiharo nai airi haika
vatorarave, nai maaqu airinavu vatatorarave,
avuhainaa vaiintivano vira noraiqama kero nora
autu amuvaro viva ekaa kamaanira kaiqa varoka
naatara kero vikaqaa raqiki vaurarave, vi uvara
vi uvara vika tiva nimi vaura.

12 Minti tivakero Hamaaniva vo uvavata
tiharo, Kuini Estaava kara vo qerama tero
avuhainaa vaiinti aareharo tiriaraqai vikantira
aniane tirave. Estaava avuhainaa vaiinti vikanti
tiriaraqai qaiqaa hura nora kara naate tirave.

13 Vi uvava vaivarovata, Iutaa vaiinti vo
Motekaiva avuhainaa vaiinti qentiana oquvi vai-
haro kia ti quahama timitaira kaara ti voqa-
makero arara itaiva te vo haika vo haikara quahe
vaunara taiqa kairave, tiro.

14 Hamaaniva minti tumanta vira naata Sere-
sivavata vira tontinavuvata vi uvara iri tiha,
Are tiramanta vaiinti vonavu vukai pohi 20
mita vainara vataqi arataivara are hura toqaqi

avuhainaa vaiinti oru irairaro viva hove tira-
manta vika vi pohiraqaa Motekaira aunta taaqi-
make hiritaivaro qutu vuarire. Viraqaahaira are
quahakera avuhainaa vaiintintira kara nareva
vuane, ti.
Vika minti tuvaro Hamaaniva vika tu uvarara

quahakero oru vo vaiintinavuara pohi vira ara
timitaate, tura.

6
Avuhainaa vaiintivano Motekaira noraiqama

kora
1 Vi entara entaqi avuhainaa vaiintivano kia

ho vaitaraitiro, qaqi vaiharo tiharo, Vuku vo oru
vare, viraqi vaina uvara kaara ntuva timitaate,
tura. Vi vukuraqi avuhainaa vaiintivano raqikiqi
vi vau entara vo haika vo haikavano qovaraiqura
qara ntuvato uvava vaumanta vira vare, vi uvara
kaara ntuva amitaqi viha,

2Motekaira uvavata kaara ntuva amitora.
Vi uvava maantimakero vaura:
Vaiinti votanta Bikitanaka Teresika

avuhainaara naavuqi kaiqa vareha, vira qenti
voqaa maimaraara raqikiha vo haika kaara King
Sekesisira navutaiqiha vira aruke uvara evaara
nai tiva ami nai tiva ami i vauvaro, Motekaiva
vitanta uva qovarama kora. (2:19-23)

3 Vi uvara kaara ntuvaro avuhainaa vaiinti-
vano vika ireharo tiharo, Ike, Motekaiva ti koqe
kaiqa vara timitairave. Tenavu virara iriha nana
haikae nana autue vira qiata nai amunarave?
tumanta vika tiha, Kia vo haikavata virara iriha
nai amunarave, ti.



Estaa 6:4 xx Estaa 6:9

4 Vika minti tuvaro avuhainaa vaiintivano ti-
haro, Ti kaiqa vaiinti nora vovano vahaaqaini
vairove? tiro.
Minti tuvaro Hamaaniva vate viqanaqai an-

intero Motekaira aunta taaqimake vukai katari
aratoraqaa hiriterara iriharo avuhainaa vaiinti
virara irareva vaumanta,

5 vika tiha, Hamaaniva vahaaqaini ani ai
tavareva himpi vaivo, tuvaro avuhainaa vaiinti-
vano tiharo, Vira maini vite uruate, tiro.

6 Tumanta vira vite anuvaro avuhainaa vai-
intivano Hamaanira irero tiharo, Te vaiinti vo
quahama amiteha vira koqema amitarerave. Te
nantima kaarie vaiinti nahenti vi vaiintira taveha
virara avuhainaa vaiintivano quahama amitai
vaiintirave tivarave? tiro.
Avuhainaa vaiintivano minti tuvaro

Hamaaniva nai irikero tiharo, Ekaa vaiinti
vikaqihairo avuhainaa vaiintivano tarae koqema
amitareva auti vaivo? Viva tiqaima koqema
timitareva auti vaivo, tiro.

7-8 Hamaaniva nai irikero minti tivakero viva
avuhainaa vaiinti nai tiva amiro tiharo, Are tira-
manta vika are avuhainaa vaiintivano nonkina
utavaaqara vo qeramavare, viraqaahai are oquvi
vaihara nina ohira vovata vare, ohi vira qiataqaa
avuhainaava vaataiqina haikara aqu amite,

9 viraqaahaira are autu vataa vaiinti vo
tiraro viva are quahama amitena vaiintira vi
utavaaqara nonku amitero, vira ohiqaa vaarikero
vita varero, vuru vaiinti nahenti ruvaaqumavi
vai vatukaraqaa vi aniarire.
Viva vi aniharo vaiinti nahentiara maanti-

makero naverai tivaqiro vuarire: Ne ekaa maa
vaiintira tavaate. Avuhainaa vaiintivano nai

quahama amitai vaiintira maantima kero vira
autu tuahera kero vira koqema amitaivo, tivaqiro
vuarire, tiro.

10 Hamaaniva minti tuvaro avuhainaa
vaiintivano virara tiharo, Ho kantera nena
tinantemakera, utavaaqavata ohivata varera
oru avuhainaara naavu qentiana Iutaa vaiinti
Motekaiva oquvi vaira vira mintima amitaane.
Kia nena tiva tena uvara voqavata qaqira
karaitira, ekaa vi uvarama avataane, tiro.

11 Avuhainaa vaiintivano minti tuvaro
Hamaaniva oru utavaaqavata ohivata varero
vuru Motekaira nonku amitovaro Motekaiva
ohiqaa oquvi vauvaro Hamaaniva ohi vira vita
varero vuru vaiinti nahenti ruvaaqumavi vau
vatukaraqaa vi aniharo naveraitiharo, Ekaa maa
vaiintira tavaate. Avuhainaa vaiintivano nai
quahama amitaaina vaiintira maantima kero
vira autu tuahera kero vira koqema amitairave,
tura.

12 Mintima kovaro Motekaiva orurantero
avuhainaara naavu qentiana ani vauvaro,
Hamaanira voqamakero kauruvaro vira
muntukavano qoraiquvaro nai viri naavuma
varero kantero nai naavuqi

13 vuru nai naata Seresiravata nai tontinavu-
vata vi haikava vi haikava qovaraiqurara tiva
nimura.
Hamaaniva minti tumanta vinavuka tiha, Oho,

Motekaiva Iutaa vatanaa vaiintivano vairara tiro,
viva uritarakero vairara are vatainiqama vinar-
ave. Viva mintiakero vaiharo ai aatara kairara
are ekaarama vatainiqama vinarave, tura.

14 Vinavuka vi uvara qaqi ti vaumanta
avuhainaava taara vaiinti nititoka vihai ani

Hamaanira vitake kante vuru Estaava kara
qerama nimitonaini kora.

7
Estaava Hamaaniraqaa uva vatora

1-2 Avuhainaa vaiintivanovata, Hamaaniva-
vata, qaiqaa oru Estaara kara nareka vura.
Kara namake viraqaahai uaini ne vauvaro

avuhainaa vaiinti viva Estaara qaiqaa irero
tiharo, Kuini Estaao, ai muntukavano nana
haikarae vaivo? Ai muntukavano vaina
haikarara ti irairaqe ai amiare. Are ti irairaqe te
hini provinsinavu raqikiainara rairake ai amiare,
tiro.

3 Minti tuvaro Estaava nai tiva amiro tiharo,
Avuhainaa vaiintivauvo, are tiriara quahairera,
te tiaina uvaravata ho irirera, are tivata ti navu-
naakavata qaqi vehakuma timitaira kia tinavu
harukaivaqe qaqi variare. Te ai irarera una
uvava mintiakero vaivo, tiro.

4 Minti tivakero viva tiharo, Vaiinti vovano vo
uva tiva taataukero vatairara ti, vika tivata ekaa
ti navunaakavata aru taiqa kevarave. Vika kia
tinavu karapuhi vaiinti voqaara rumpate qaqi
kaiqa vara timitaate tiaravauve. Vika mintireka
iatirio, te vi uvara maara ntaira kiama ai tiva
amuraitirio. Vika tinavu ekaara aru taiqa kareka
auti variara kaarama te vi uvara ai tiva amuro,
tiro.

5 Kuini Estaava minti tuvaro King Sekesisiva
vira irero tiharo, Oho, tavave kia qetaraitiro,
vi uvara tivakero vataivo? Vi vaiintiva tantoe
vaivo? tiro.

6 Minti tuvaro Estaava vira tiva amiro tiharo,
Tinavu navutaava, tinavu qoraiqama timite vai
vaiintiva vaireva, maa Hamaaniva qora vaiinti
vivama vaivo, tiro.
Estaava minti tuvaro Hamaaniva avuhainaa

vaiinti nahenti vitanta nivuqaa vaiharo voqama
kero qetovaro vira aiqu kauqu ntiri ntiri i vau-
varo vaura.

7 Mintuvaro avuhainaa vaiinti vira
voqamakero arara itovaro viva himpiro
vahaaqaini veva ntero nai kaqava ututonaini
vuvaro Hamaaniva tavovaro avuhainaa vaiinti
viva vira arukaaina avu aatoraqaa vauvaro
Hamaaniva kara nora miniqai vaiharo Kuini
Estaarara ti aaqurihama timitaira kia ti
harukaate tiro,

8 viva oru Estaava oquvi vau taintara tataaqa
hiqintiro vaura.
Hiqintiro vauvaro avuhainaa vaiintivano nai

kaqava vaunaihairo uruntero naavuqi oriqetero
tavovaro Hamaaniva Estaara aaqanto taintaqaa
hiqinti vauvaro tavero, avuhainaa vaiinti viva
naveraitiharo, Oho, maa vaiintiva ti naavuqi
tinta avuqaa vaiharo ti avuhainaa nahenti ham-
pata nireva auti vaivo, tiro.
Avuhainaa vaiintivano minti tumanta

vaakama kante vira kaiqa vaiinti vonavu oru
Hamaanira qiata tavunaqohai naavumatora.
Vika mintiake vira arukareka auti vaura.

9 Vira qiata naavuma tovaro vikaqihairo
Habonaava tiharo, Ike, Motekaiva haaru
avuhainaa vaiinti kahaquvaro qaqi vaurave.
Hamaaniva Motekaira arukaare tiro, nai naavu

tataaqa vira aunta taaqikuma kaaina pohira
arataivo, tiro.
Minti tuvaro avuhainaa vaiinti viva tiharo, Ho

vi pohiraqaa Hamaanira nai taaqikumake hiri-
taate, tiro.

10 Minti tumanta vika vuru Hamaaniva
Motekairara iriharo qeramato pohiraqaa nai
taaqikumake hiritora. Mintuvaro avuhainaa
vaiinti arara itova humpama vura.

8
Iutaa vika nái navutaaka náivata ntaihaate

tura
1 Ho vohaa vi entara King Sekesisiva Iutaa

vika navutaava Hamaaniva vato haikara, vatave
airairave Kuini Estaara amura.
Estaava Motekairara ti vohaa naareve tuvaro

avuhainaa vaiintivano Motekairara quahakero
tiharo, Homa viva ekaa enta ani ti tavaanarove,
tiro.

2 Minti tivakero avuhainaa vaiintivano nai
ringi Hamaanira amura qaiqaa vara kero nai
vuqaqi nonkutora rahunku kero viti Motekaira
amura. Mintuvaro Estaava Motekairara are
Hamaaniva i haikaraqaa raqiki timitaane, tura.

3 Estaava qaiqaa oru avuhainaa vaiintivano
vauraqi oruntero vira aiqutaraini hiqintiro
vaiharo rateharo virara mpo ike tiro tiharo,
˻King˼ Agaakira nainti Hamaaniva tinavu Iutaa
vatanaaka aru taiqa kareva qora uva tiva
taatauke vataira, are vi uvara nunka qaqini
kaane, tiro.

4 Minti tivakero vauvaro avuhainaa vaiinti-
vano nai kori kauru tutukero tuatovaro Estaava
vira avuqaa himpiro tiharo,

5 Avuhainaa vaiintivauvo, are ti koqema
timitera tiriara quahairera, te tiaina uvaravata
avuqavu vaivo tirera, are vo uva vatairaro vi
uvava Hamaaniva tivatai uvara aatara kaarire.
Ekaa Iutaa vatanaaka vo provinsi vo provinsiqaa
are raqikiananaini variaka aru taiqa kaate tiro,
Hamaaniva uva tivatairave.

6Mpo, nantiakee vika ti navunaaka aru taiqake
vaira te vaiha tavararave? Nantiakee te tenta
vaiinti nahenti vehi autuke vaira ho tavararave?
tiro.

7 Minti tuvaro King Sekesisiva Kuini Estaar-
avata, Iutaa vaiinti Motekairavata, tiva nimiro
tiharo, Ho tavaate. Hamaaniva Iutaa vatanaaka
aru taiqa kareva auti vaira kaara te nai aunta
taaqikuma kauraro qutu vimanta ekaa viva i
haikara te Estaara amunarave.

8 Hamaaniva uva vateharo ti autu qara ntuva
tero ti ringiqohairo vi uvara kempukaiqama
kairara tiro, vi uvava qaqi vairaro kia ho vo-
vanovata vi uvara nunkakero vo uva tianarove.
Vi okarava mintiro vaimantavata, netanta homa
vo uva qara ntuva taivaro Iutaa vatanaaka var-
ianaini vuarire. Vi uvara qara ntuva tema, ne-
tanta homa ti hutu ntehama ti ringiqohai vi uvara
kempukaiqama kevarave, tiro.

9 Avuhainaa vaiintivano minti tuvaro 23
enta Sivaani * tora, 3 toraqaa, Motekaiva oru
avuhainaara qara kaiqa vare vauka naaromanta
anuvaro Motekaiva nai uva vika tiva nimumanta
vi uvara qara ntuvatora.
* 8:9: Sivaani tora = June

Vika vi uvara qara ntiha ekaa vi vatanaaka nái
uvaqihai tuqantaake qara ntuvatora. India vatai-
hairo viviro Itiopia vataini vuru taiqo vatava
vauvaro, 127 provinsinavu vaumanta mini Iu-
taa vatanaakave, ekaa nora vaiintive, kamaanira
kaiqa vaiintive, vi uvara tavaate ti, vi uvara qara
ntuva tovaro

10Motekaiva King Sekesisira ringi viraqohairo
ekaa qara viraqaa taatau tora.
Minti umanta vaiinti vonavu qara vuru ke viri

ke i vauka ohi koqera vonavuqaa vaarinte vaiha,
kante qara vira vare vuru ke viri ke i vaura. Ohi
vinavuka voqamake kante vauka avuhainaara
hohaaqihai varora.

11Qara viraqi ntuvato uvava maantima tiro:
Iutaa vatanaaka vo vatuka vo vatukaini vari-

aka homa nái auta ntireka auvihehavaa vaqa
ntuva vataimanta, nai ta vatanaakave, nai
taihainaakave, vika navutaiqiha arireka au-
tivera, vika homa náivata arivarave. Vika
náivata aruqi viha homa navutaa vika vaiin-
tive, nahentive, vaintive, ekaa aru taiqake vika
i haikaravata varevarave.
Te King Sekesisika minti turo, tiro.

12 Haaru Hamaaniva 13 enta 12 tora Adaa
toraqaa ekaa Iutaa vatanaaka aru taiqa kaate
tu entara, vi entaraqaa Motekaira uvavanovata
kempukaiqama viro vaumanta Iutaa vatanaaka
vi entaraqaa nái navutaaka ho arukeva vaura.

13 Iutaa vatanaaka vi entaraqaa qeramate
vaiha navutaaka náivata aruate tiro, vi uvara tiva
tova ekaa vataini vi anumanta ekaa vo vatanaa
vo vatanaaka irura.

14 Ho vaiinti vonavu qara vira vuru ke viri ke
i vauka koqe ohinavuqaa vaarinte vaiha kante
qara vira vare vuru ke viri ke i vaura. Nora
vatuka Susaaqi vaukavata vi uvara tiva nimu-
manta ekaa irura.

15 Mintuvaro Motekaiva avuhainaara naavuqi
vaumanta vika avuhainaara utavaaqa koqera
varake, hanta tavunave, ihiqa tavunave, viraqo-
hai nonku amite, naare tavuna vo vukaivata
nonku amite, vira qiataqaa nora vaiinti tovaqa,
kori oriqohai aututora, aqu amitovaroMotekaiva
vevantero Susaa vatuka aaraini vi vaumanta
vaiinti nahenti vira taveha quaheha naverai ti
vaura.

16 Iutaa vatanaaka Motekaira uva iriha vo-
qamake quaheha vauvaro vika muntukavano
parumaviro qihaaqumanta vaiha tiha, Tenavu
tentanavu navutaaka homa naatara kaarirava
vaivo, tura.

17 Iutaa vatanaaka ekaa vatukaqi vaukave,
ekaa provinsiqi vaukave, avuhainaa vaiinti uva
Motekaiva qara ntuvatora iri, virara quahake vo
enta kaamate auraara vaiha nora kara nora.
Vo vatanaa vika hini kuka vi uvara iri tiha,

Vi entaraqaa Iutaa vatanaaka tinavuvata haru
kevorave tivake, viraqaahai vikavata Iutaa vaiin-
tiqama vura.

9
Iutaa vika nái navutaaka naatara kora

1 Ho 13 enta Adaa tora vi entava ani ntora.
Iutaa navutaaka vika Hamaaniva vato uvarara
iriha Iutaa vika aru taiqa kaare tu entaraqaa,

Iutaa vikaqai nái navutaaka ntaiheha naatara
kora.

2 King Sekesisiva raqiku vatara vo vatuka vo
vatukaqi Iutaa vatanaaka ruvaaqumavi vaiha
vo vatanaaka vika aru kareka auti vauka vika
náivata arireka qeramate vaura. Mintumanta vo
vatanaa vo vatanaaka vika naatu qete vaumanta
kia vokukavata Iutaa vatanaa vika naatara kora.

3 Ekaa vi vataraqaa raqiki vau vaiintika-
vata, kamaanira kaiqa varokavata, nora vai-
inti vokukavata, vika Motekaira aatu voqamake
qeteha Iutaa vatanaaka mantaraini vaiha vika
kahaqura.

4 Ekaa vo provinsi vo provinsiqi vauka iruvaro
avuhainaa vaiintivano Motekaira noraiqama ko-
varo Motekaiva avuhainaara naavuqi kaiqa
vare vauvaro vira kempukavano voqavata uri-
tarakero variqiro vi vaura.

5 Mintumanta Iutaa vatanaaka iqoka paipeqo-
hai nái navutaaka aruqi vivi, vika aru taiqakora.
Vika navutaaka ntaihama kaataa umanta nái
antuqaqaa mintuma kora.

6Nora vatuka Susaaqi Iutaa vika nái navutaaka
500 arukeha

7-10Hamaanira maaqu 10navuvata arukora.
Vira maaqu vika nutu vaireva, Pasantataarave,

Daponirave, Asapaatarave, Poraatarave, Adali-
aarave, Aridaatarave, Pamasaarave, Arisairave,
Aridairave, Vaisaatarave, vaura. Iutaa vika nái
navutaaka aru taiqake, vika vatave, airairave, kia
utu vararaiti, qaqira mini kora.

11 Vohaa vi entaraqaa Iutaa vika Susaaqi
vaiha navutaaka nanti nantima arukorara vuru
avuhainaa vaiinti tiva amuvaro

12 avuhainaa vaiinti viva Kuini Estaara tiva
amiro tiharo, Iutaa vika Susaa vatukaqi nái
navutaaka 500 aru taiqa ke, Hamaanira maaqu
10navuvata aru kaavo. Ike, mintihama Iutaa vika
vo provinsi vo provinsiqi navutaaka nai airitahaa
arukevama varianarove. Virara iriharama are
nana haikarae irairaqe te homa ai amirarave.
Are tiraqe te ai muntukavano vaina haikara ai
amiare, tiro.

13 Minti tuvaro Estaava nai tiva amiro tiharo,
Avuhainaa vaiintivauvo, are maa uvarara qua-
hairera, Iutaa vatanaaka Susaaqi variaka qaqi
kairamanta vika navutaaka vate arukaantemake,
hura qaiqaavata arukaate. Viraqaahaira are tira-
manta vika Hamaanira maaqu 10navu arukaara
vika vaata varepohi arateraqaa vuru hiritaate,
tiro.

14 Estaava minti tuvaro avuhainaa vaiintivano
homintiate tivakero vi uvara varakovaro Susaaqi
vumanta virara irura. Vika Hamaanira maaqu
10navu vaata vare vuru pohi aratoraqaa hirito-
manta vaiinti nahenti tavora.

15 Iutaa vatanaaka Susaaqi vauka 14 enta Adaa
toraqaa ruvaaqumavi oru nái navutaaka qaiqaa
300 arukevata, kia vika vatave airairave utu
vararaiti, qaqi mini kora.

16 Iutaa vatanaaka vo provinsi vo provinsi
qi vauka, vikavata vo vatuka vo vatukaqi ru-
vaaqumavi nái auta ntiha iqoka raquqi viha,
navutaaka vika ntaihareka auti vauka airitahaa
arukora. Vika nái navutaiqama nimite vauka
75,000 arukevata, kia vika vatave, airairave, utu
vararaiti, qaqi mini kora.

17 Iutaa vatanaaka 13 enta Adaa toraqaa nái
navutaaka aru taiqake vira qararaa 14 entaqaa
kia qaiqaa iqoka raqiraiti, qaqi vaura. Vi en-
taraqaa vika voqamake quaheha ovata neha
vaura.

18 Mintumanta Iutaa vika Susaaqi vauka 13
entaqaavata 14 entaqaavata nái navutaaka aruqi
vurara ti, vika 15 entaqaa auraara vaiha quaheha
vaura.

19 Haaru Iutaa vika minturara ti, maa entara
Iutaa vatanaaka, inaara vatuka, vo vatuka vo
vatukaini variaka, vikavata 14 enta Adaa toraqaa
auraara vaiha ruvaaqumavi ovata neha, viraqaa-
hai vo haika vo haika nai ami nai ami i variara.

Purimi entaqaa ovata no okarara
20Motekaiva vi entara vi haikava vi haikava qo-

varaiqura qara ntuva kero ekaa Iutaa vatanaaka
vi uvara tavaate tiro, qara vara kovaro vi uvava
Sekesisiva raqiku vataraqaa ekaa vo provinsi vo
provinsiqi vi anura.

21Motekaiva qara ntuvato uvava mintima tiro:
Ne vo ihi vo ihi variqi viha Adaa tora 14

entaqaavata 15 entaqaavata auraara variate.
22Vi entaraqaa tenavu Iutaa vatanaaka navu-

taaka aru taiqa kaunarave. Tenavu nora
maaraqi vauraro tinavumuntukavano voqama
kero qoraiqimanta vaiha, viraqaahai tenavu
tentanavu navutaaka naatara kauraro tinavu
muntukaqihairo koqe imanta quaheha vaunar-
ave. Virara irihama ne vi entara taara entama
ruvaaqumavi vaiha ovata neha, quaheha vo
haika vo haika nai ami nai ami iha, vehi vaiinti
nahenti vaikavata kara nimiate, tiro.

23 Motekaiva vi uvara tumanta Iutaa vatanaa
vika viva tuntemake, vo ihi vo ihi vi ovatara ne
vaura.

24 Hamaanira qova Hamedaatava vauvaro
Hamedaatara kaivaqava ˻King˼ Agaakiva vaura.
Ho Hamaaniva ekaa Iutaa vatanaaka navu-
taava vaiharo Iutaa vatanaaka aru taiqa kerara
tivaqiro viro, Nana entae kaamate tenavu ho vika
arukararave? tivakero viva satu ruhamakero
tavora. Hiparu uvaqihai satu virara purive ti
variara.

25 Hamaaniva mintuvaro Estaava oru
avuhainaa vaiinti tiva amuvaro viva uva vo
qara ntuvakero vara kovaro vi uvava Hamaanira
uva aatara korara ti, Hamaaniravata vira
maaqunavuvata aruke pohiqaa hiritora.

26 Virara virara irihama, Motekaiva qara ntu-
vato uvara viraravata irihama, Iutaa vatanaaka
auraara enta taaraqantara Purimi entatantave ti
variara.

27 Iutaa vika nariara tiha, Vo ihi vo ihi aniraqe
tenavu Motekaiva taara entara tivato uvara kia
tauru karaiti, tenavuvata, tentanavu kuvuarama
taariraukavata, vo vatanaaka Iutaa vatanaaqama
vikavata, vi uvara avataqi virerave, tura.

28 Iutaa vika minti tivake qaiqaa tiha, Naan-
tiara ekaa Iutaa vatanaaka vo vataini vo vataini
vaikave, vo vatukaini vo vatukaini vaikave, ekaa
vo naavu vo naavuqi vaikave, ekaa tenavu ku-
vuara iariraukave, vika Purimi enta kia qaqira
karaiti, enta vitantara iriha auraara vaiha Purimi
ovata namaqi vivarave, tura.

29 Minti tumanta Abihailira raavura Kuini Es-
taavavata, Motekaivavata, Purimi entara iriha
qara vo ntuvake vara kora.

Vi qararaqi vitanta Motekaika hoqare
Purimiara qara ntuvato uvara qaiqaa
kempukaiqama kora.

30Vitanta vi qarara vara kovaro vi uvava Iutaa
vatanaaka Pesia vataini 127 provinsi vaunaini
vura. Qara ntuvato uvava mintima tiro:

Ne Iutaa vatanaaka homa muntukaqihai
paru i vaira qihaaqamake maateraiqiha
vaivarave.

31 Ne kara auramate vai okararave, qutu vi
vaiintirara iqi rate vai okararave, koqemake
iriqi vintemake, nevata, nenta kuvuara ika-
vata, naitaramake vo ihi vo ihi Purimi okarara
vi entaraqaa iriqi vuate.
Te Kuini Estaaka Motekaikanti niara vi

okarara iriqi vuate turo, tura.
32Estaava Purimi okarara iriva kempukaiqama

vuarire tiro, vi uvara vukuqi qara ntuvakero
vatora.

10
Motekaiva nora vaiinti vaurara tura

1 King Sekesisiva vo provinsi vo provinsiqaa
raqikiharoma vikara takisi vo aquate tumanta
niaraini nora namari auvahini vaukavata, nora
vata avutaini vaukavata, takisi vira aqukora.

2 Avuhainaa vaiintivano nora kaiqa, vo kaiqa
vo kaiqa varo uvaravata, vivaMotekaira noraiqa-
mako uvaravata, ekaa vi uvara kamaanira vuku
voqi qara ntuvake vatora. Pesiave Midiave vika
avuhainaa vaiintinavu kaiqa varo vukuraqi ekaa
vi uvara qara ntuvake vatora.

3 King Sekesisiva avuni vauvaro Motekaiva Iu-
taa vaiintivano vira naantiara nora vaiintivano
vaura. Motekaiva nai kenauka Iutaa vatanaakara
noraiqaakero iriharo, vika kahaqiari koqemake
variate tiro, kaiqa vara nimite vaura. Minturara
ti, vira kenauka Iutaa vatanaaka Motekairara
koqe vaiintive tivakeha nora autu vira amura.

